
CELEBRACIÓNS DO DÍA MUNDIAL DA POESÍA

Roteiro rosaliano en Compostela e

homenaxe ao soneto en Padrón

[17/03/2006 14:58] O 21 de marzo, estabelecido pola Unesco como Día
Mundial da Poesía, xira en Galiza en torno á figura de Rosalía de
Castro: a Fundación co nome da escritora, en Padrón, colabora coa
Câmara Municipal de Vilanova de Famalicão e co Centro de Estudos-
Casa de Camilo para organizar un recital de sonetos galegos e acoller
ao alumnado portugués de cuarto ciclo da profesora Fernanda Costa.
Por outra banda, en Compostela lévase adiante o roteiro "RosalíaS",
que non se puido celebrar o 24 de febreiro, no 169 aniversario do
nacemento da poeta, por mor da choiva. Comezará, como estaba
previsto, ás sete na Alameda.

O acto literario en Padrón será introducido polo
profesor Xesús Alonso Montero, Director do Centro de
Estudios Rosalianos e membro da Comisión Executiva
da Fundación. Sete poetas galegos celebrarán o
soneto cun recital no que integran esta composición:
Darío Xohán Cabana, Marica Campo, Salvador
García-Bodaño, Xosé Carlos Gómez Alfaro, Xesús
Rábade Paredes, Xavier Rodríguez Baixeras e Miro
Villar homenaxean deste xeito a Vilanova de
Famalicão, vila na que se editou, entre 1929 e 1933, a

revista "O soneto neolatino", subtitulada "Rara colectánea de sonetos
inéditos dos melhores poetas das naçoes latinas contemporáneas". Entre os
192 sonetos publicados na revista, en varias linguas, nove foron de Otero
Pedrayo, Iglesia Alvariño, Noriega Varela, Cabanillas e López Abente.

A Câmara de Vilanova de Famalicão obsequiará ao alumnado asistente
cunha publicación do profesor Alonso Montero sobre a citada revista.
Poderán percorrer tamén parte da Ruta Rosaliana e facerlle unha ofrenda
poética e floral a Rosalía no Panteón de Galegos Ilustres, en San Domingos
de Bonaval.

Precisamente en Bonaval foi onde, o 24 de febreiro, Blanca Novoneyra e
Bárbara Monteagudo bailaron baixo a choiva perante as persoas que querían
asistir á particular homenaxe "RosalíaS", unha nova perspectiva da escritora
sen pasala polo filtro místico... Coma a loitadora que foi. Foi o único acto que
se puido celebrar, ademais do recital, a lectura do manifesto por parte de
Ana Romaní e as actuacións do coro vigués Camerata Vivace e o grupo de
música tradicional As Ronquetas. Tivo que ser no CGAC por mor do mal
tempo, pero desta vez farase por fin o percorrido a través da Compostela
que viviu Rosalía: a cita, ás sete no Paseo Central da Alameda. Alí volverán
tocar e cantar as compoñentes do cuarteto de música tradicional As
Ronquetas, e, en fronte do Instituto que recibe o nome de Rosalía, Mónica
Camaño e Gloria Rico interpretarán ás dúas Marías.

O itinerario pasa por Bautizados, onde Lupe Gómez recitará un poema, a
praza de Fuenterrabía, co saxofón de Mónica Gonzales, unha performance de
Blanca Cendán no Toural, o poema visual Performance nº 5, de Margarita
Fernández, nas Orfas, unha actuación da cantante Najla Shami en Mazarelos,
outra da acordeonista Alexandra de Queirós fronte á Facultade de Historia,
actuación da cantante Carmen Dor na rúa de Altamira, recreación de Ursia
Gago na Praza da Pescadería Vella, e por último, un recital de Luz Fandiño
na Praza dos Bombeiros.

Para Rosalías a Consellería de Cultura tamén edita un libro para nenos e
nenos con textos e ilustracións dos que se distribuirán 1.500 exemplares nos
centros de ensino co fin de divulgar entre a xente nova a figura de Rosalía. A
celebración do Día de Rosalía é a primeira festividade dun calendario do libro
galego que se presentou recentemente e que inclúe dez datas sinaladas, un
circuíto de verán da banda deseñada e as feiras do libro.

Acto do Consello da Cultura e o PEN Clube 
Outro dos actos do día terá lugar no Consello da Cultura Galega, co poeta
asturiano Antonio Gamoneda, a lusa Teresa Horta, o polaco Adam
Zagajewski e os galegos Xosé Luis Méndez Ferrín e Xohana Torres, nun acto
que organiza tamén o Pen Clube Galicia. O secretario xeral da Unesco en
España, Pablo Barrios, lerá a mensaxe que cada ano envía a presidencia,
neste caso redactado polo seu actual titular, Koichiro Matsuura. Tamén o
presidente do PEN, Luís González Tosar, lerá o Manifesto Poético de
Compostela, apoiado por escritores de todo o mundo.



Documentos anexos:
 Díptico do acto en Padrón
 Parte dianteira do díptico de RosalíaS
 Envés do díptico de RosalíaS

OUTRAS NOTICIAS

 Incerteza no BNG compostelán despois do fracaso da lista "oficial"
 Compostela promocionará a "cociña atlántica"
 Preséntase o Instituto de Estudos das Identidades do Museo do Pobo

Galego
 Concentración contra o terrorismo
 Un policía de Santiago fai público o expediente dun cidadán
 A Unión Europea estudará o caso das Cancelas
 Cultura tradicional e desenvolvemento rural: o noso patrimonio
 Jon Lee Anderson: "A información é o 50% das guerras"
 O mural da Gentalha do Pichel en Santa Clara pervive baixo capas de pintura
 Este sábado, comercio diferente en Compostela

